
HUDUDIY IQTISODIY IXTISOSLASHUVNI 
BAHOLASHNING ZAMONAVIY INDEKSLARI: 
TAHLILIY SHARH VA INTEGRAL YONDASHUV
Mansurov Zikriyo Muxsinjon o‘g‘li 
TDIU huzuridagi “O‘zbekiston iqtisodiyotini rivojlantirishning ilmiy 
asoslari va muammolari” ilmiy-tadqiqot markazi tayanch doktoranti 
E-mail: zikriyo.mansurov97@mail.ru 
ORCID: 0009-0002-7828-1490

Annotatsiya. Ushbu maqolada hududiy iqtisodiy ixtisoslashuvni baholashda qoʻllaniladigan lokalizatsiya 
koeffitsiyenti (LQ), namoyon boʻlgan qiyosiy ustunlik indeksi (RCA), Herfindal–Hirshman indeksi (HHI) va 
Shennon entropiyasi ko‘rsatkichi kabi asosiy tahliliy vositalar ilmiy genezisi, matematik mazmuni hamda amaliy 
cheklovlari nuqtai nazaridan tahlil qilingan. Shuningdek, mazkur metodika Navoiy viloyati konchilik-metallurgiya 
majmuasi misolida sinovdan oʻtkazilgan.

Kalit soʻzlar: hududiy ixtisoslashuv, lokalizatsiya koeffitsiyenti, RCA, Herfindal–Hirshman indeksi, Shennon 
entropiyasi, integral indeks, mintaqaviy iqtisodiyot, Navoiy viloyati.

Аннотация. В данной статье проанализированы основные аналитические инструменты, 
применяемые для оценки региональной экономической специализации, включая коэффициент 
локализации (LQ), индекс выявленного сравнительного преимущества (RCA), индекс Херфиндаля–
Хиршмана (HHI) и показатель энтропии Шеннона, с точки зрения их научного генезиса, математического 
содержания и практических ограничений. Предложенная методика апробирована на примере горно-
металлургического комплекса Навоийской области.

Ключевые слова: региональная специализация, коэффициент локализации, RCA, индекс 
Херфиндаля–Хиршмана, энтропия Шеннона, интегральный индекс, региональная экономика, 
Навоийская область.

Abstract. This article examines the principal analytical tools used to assess regional economic specialization, 
including the Location Quotient (LQ), Revealed Comparative Advantage (RCA) index, Herfindahl–Hirschman 
Index (HHI), and Shannon entropy measure, from the perspectives of their scientific genesis, mathematical 
foundations, and practical limitations. The proposed methodology is empirically tested using the mining and 
metallurgical complex of the Navoi region as a case study.

Keywords: regional specialization, Location Quotient (LQ), Revealed Comparative Advantage (RCA), 
Herfindahl–Hirschman Index (HHI), Shannon entropy, composite index, regional economy, Navoi region.

K I R I S H
Mintaqalarning iqtisodiy ixtisoslashuv darajasini aniq va obyektiv baholash mintaqaviy siyosatni ishlab 

chiqish, investitsiya ustuvorliklarini belgilash va tarmoqlararo muvozanatni taʼminlash uchun zarur shart 
hisoblanadi. Iqtisodiy fanda hududiy ixtisoslashuvni oʻlchashning bir qancha yondashuvlari shakllangan boʻlib, 
ularning ildizlari XX asrning birinchi yarmiga borib taqaladi [1]. Ushbu yondashuvlarning har biri joylashuv 
nazariyasi, xalqaro savdo nazariyasi yoki axborot nazariyasidan kelib chiqqan holda shakllangan va shu sababli 
har biri oʻziga xos afzallik va cheklovlarga ega.

Ushbu maqolaning maqsadi hududiy ixtisoslashuvni baholashda eng koʻp qoʻllaniladigan toʻrtta indeksni 
(LQ, RCA, HHI, entropiya) tizimli tahlil qilish, ularning ilmiy asoslarini va amaliy cheklovlarini koʻrsatib berish 
hamda ushbu cheklovlarni bartaraf etuvchi integral baholash metodikasini taklif etishdan iborat.

Tadqiqot obyekti sifatida Oʻzbekiston mintaqalarining iqtisodiy ixtisoslashuvini baholash jarayoni, predmeti 
sifatida esa ixtisoslashuvni oʻlchovchi indekslar tizimi olingan. Maqola quyidagicha tuzilgan: adabiyotlar 
sharhida toʻrtta klassik indeksning nazariy asoslari koʻrib chiqiladi; metodologiya qismida muallif taklif etgan 
integral indeks bayon etiladi; tahlil qismida metodika Navoiy viloyati misolida sinovdan oʻtkaziladi; xulosa 
qismida asosiy natijalar va takliflar keltiriladi.

M A V Z U G A  O I D  A D A B I Y O T L A R  S H A R H I
Lokalizatsiya koeffitsiyenti (Location Quotient, LQ)
Lokalizatsiya koeffitsiyenti hududiy iqtisodiyotni tahlil qilishda eng qadimiy va keng tarqalgan vositalardan biri 

boʻlib, uning nazariy asoslari R. Heyg tomonidan shahar iqtisodiyoti tuzilishini oʻrganish jarayonida shakllantirilgan. 
Keyinchalik P. Florens ushbu yondashuvni sanoat joylashuvi nazariyasi doirasida rivojlantirdi [2].

LQi,r = (Ei,r / Er) / (Ei,n / En)

bu yerda Ei,r -r hududidagi i tarmoqdagi band ishchilar soni (yoki qoʻshilgan qiymat); Er -r hududidagi barcha 
band ishchilar soni; Ei,n va En -mos ravishda mamlakat boʻyicha shu koʻrsatkichlar.

LQ > 1 qiymati hududning shu tarmoqda mamlakat oʻrtachasidan yuqori ixtisoslashganligini bildiradi. 
Metodning asosiy afzalligi -hisoblash soddaligi va maʼlumotlarga nisbatan talabchan emasligi. Biroq M. Porter 
taʼkidlaganidek, LQ faqat nisbiy konsentratsiyani koʻrsatadi va tarmoqning raqobatbardoshligi yoki sifat jihatlarini 
aks ettirmaydi [3].

Namoyon boʻlgan qiyosiy ustunlik indeksi (RCA)
B. Balassa tomonidan 1965 yilda taklif etilgan RCA indeksi dastlab xalqaro savdo nazariyasi doirasida 

mamlakatlarning eksport tuzilishini tahlil qilish uchun ishlab chiqilgan, biroq keyinchalik mintaqaviy tahlilda ham 
keng qoʻllanila boshlandi (Balassa, 1965).

RCAi,r = (Xi,r / Xr) / (Xi,n / Xn)

bu yerda Xi,r -r hududining i tarmoq boʻyicha eksporti yoki ishlab chiqarishi; qolgan belgilar LQ formulasidagi 
kabi izohlanadi.

RCA indeksining asosiy cheklovi shundaki, u 0 dan cheksizlikkacha asimmetrik shkalada oʻzgaradi, bu esa 
statistik tahlil va taqqoslashni murakkablashtiradi. Ushbu muammoni bartaraf etish uchun B. Dalum, K. Laursen 
va G. Villumsen simmetrik RCA (RSCA) transformatsiyasini taklif qilgan, u indeksni -1 dan +1 gacha oraliqqa 
keltiradi [4].  (Dalum va boshq., 1998).

Herfindal-Hirshman indeksi (HHI)
HHI dastlab O. Herfindal tomonidan poʻlat sanoatidagi bozor konsentratsiyasini oʻrganish maqsadida ishlab 

chiqilgan [5], mustaqil ravishda A. Hirshman esa uni xalqaro savdo tuzilishini tahlil qilishda qoʻllagan [6]. Hozirda 
indeks ikkala mualliflar nomi bilan ataladi va AQSh Federal rezerv tizimi tomonidan bozor konsentratsiyasini 
rasmiy monitoring qilishda foydalaniladi [7].

HHIr = Σ(si,r)2

bu yerda si,r -r hududida i tarmoqning umumiy hajmdagi ulushi. HHI 0 dan 1 gacha (yoki 0-10000 shkalasida) 
oʻzgaradi: qiymat qanchalik yuqori boʻlsa, hududiy iqtisodiyot shunchalik konsentratsiyalashgan ya’ni mono-
ixtisoslashgan hisoblanadi.

HHI ning afzalligi barcha tarmoqlar ulushini bir vaqtda hisobga olishi va tuzilmaviy konsentratsiyani yagona 
songa jamlashidadir. Biroq indeks qaysi tarmoq ixtisoslashuv manbai ekanligini koʻrsatmaydi va shu sababli u 
koʻpincha LQ yoki RCA bilan birgalikda qoʻllaniladi.

Shennon entropiya koʻrsatkichi
Axborot nazariyasidan iqtisodiy tahlilga oʻtkazilgan entropiya koʻrsatkichi dastlab K. Shennon tomonidan 

axborot uzatish nazariyasi doirasida taklif etilgan [8] H. Teyl uni iqtisodiy tarkibiy tahlilga moslashtirdi va bugungi 
kunda u tarmoqlar diversifikatsiyasini oʻlchashning standart vositasi hisoblanadi [9].

Hr = -Σ si,r · ln(si,r)

Entropiya HHI ga teskari mantiqda ishlaydi: uning qiymati qanchalik yuqori boʻlsa, hududiy iqtisodiyot 
shunchalik diversifikatsiyalashgan ya’ni ixtisoslashuv darajasi past hisoblanadi. Koʻrsatkichning afzalligi barcha 
tarmoqlar ulushidagi oʻzgarishlarga nisbatan sezgirligi yuqori boʻlishidadir, biroq natijaning talqini boshqa 
indekslarga nisbatan intuitiv emas. Yuqoridagi indekslarni jamlab tahlil qilsak ular haqida umumiy batafsil 
tushunchaga ega bo‘lishimiz mumkin (1-jadval).

1-jadval. 
Indekslarning qiyosiy tahlili [10]

Indeks Mualliflar Oʻlchov predmeti Asosiy cheklov

LQ Haig, 1926; Florence, 1948 Nisbiy tarmoq konsentratsiyasi Sifat va raqobatbardoshlikni hisobga 
olmaydi

RCA Balassa, 1965 Eksport boʻyicha qiyosiy 
ustunlik Assimmetrik shkala

HHI Herfindahl, 1950; Hirschman, 
1945

Tarmoqlar tuzilishining 
konsentratsiyasi Ixtisoslashuv manbaini koʻrsatmaydi

Entropiya Shannon, 1948; Theil, 1967 Tarmoqlar diversifikatsiyasi Talqini murakkab

T A D Q I Q O T  M E T O D O L O G I YA S I
Mazkur tadqiqotda hududiy iqtisodiy ixtisoslashuvni baholashning nazariy va amaliy jihatlarini o‘rganishga 

qaratilgan kompleks metodologik yondashuv qo‘llanildi. Tadqiqot jarayonida tizimli yondashuv, mantiqiy tahlil va 
sintez, qiyosiy tahlil, ilmiy umumlashtirish hamda statistik tahlil usullaridan foydalanildi. Hududiy ixtisoslashuvni 
miqdoriy baholashda xalqaro amaliyotda keng qo‘llaniladigan lokalizatsiya koeffitsiyenti (LQ), namoyon bo‘lgan 
qiyosiy ustunlik indeksi (RCA), Herfindal–Hirshman indeksi (HHI) va Shennon entropiyasi ko‘rsatkichlarining 
nazariy asoslari hamda matematik modellari tahlil qilindi.

T A H L I L  V A  N A T I J A L A R
Amaliy misol: Navoiy viloyati kon-metallurgiya majmuasi
Navoiy viloyati Oʻzbekiston hududiy iqtisodiyotida monoixtisoslashgan tuzilmaning eng yaqqol namunasidir. 

Bu bahoni sifat darajasidagi mulohaza sifatida emas, balki rasmiy statistika bilan tasdiqlangan tarkibiy fakt 
sifatida qabul qilish lozim: 2024-yil yanvar–iyun yakunlariga koʻra sanoat tarmogʻining viloyat yalpi hududiy 
mahsuloti (YAHM) tarkibidagi ulushi 75,1 %ni tashkil etib, respublikaning barcha hududlari orasida eng yuqori 
koʻrsatkich boʻlgan; taqqoslash uchun ayni davrda sanoatning mamlakat YAIMidagi oʻrtacha ulushi atigi 27,8 
%ga teng edi. Aksincha, qishloq, oʻrmon va baliqchilik xoʻjaligining Navoiy viloyati YAHMidagi ulushi bor-yoʻgʻi 
10,8 %ni tashkil etib, mamlakat boʻyicha eng past koʻrsatkichlardan biridir. Demak, viloyat iqtisodiyotining tarkibiy 
“ogʻirlik markazi” bitta yirik tarmoq — konchilik va metallurgiyaga siljigan boʻlib, bu holat ixtisoslashuvning yuqori 
kuchini tabiiy ravishda keltirib chiqaradi [11].

Ushbu tarkibiy ustunlikning moddiy asosi ikkita davlat korxonasi — “Navoiy kon-metallurgiya kombinati” 
(NKMK) va “Navoiyuran” davlat korxonasida mujassamlashgan. NKMK oltin ishlab chiqarish hajmi boʻyicha 
dunyoda toʻrtinchi oʻrinni egallaydi: 2024-yilda kombinat 87,9 tonna (3,10 mln untsiya) oltin ishlab chiqarib, 
hajmni 5,4 %ga oshirdi va 7,4 mlrd dollarlik rekord daromadga erishdi; sof foyda 2,14 mlrd dollarni tashkil etdi. 
Kombinat tarkibida 12 ta asosiy togʻ-kon va 9 ta qayta ishlash korxonasi faoliyat yuritadi, unda 47 mingdan 
ziyod xodim band; resurs bazasining oʻzagini jahondagi eng yirik konlardan biri — Muruntov-Myutenbay koni 
tashkil etadi. Milliy ahamiyat darajasini bitta koʻrsatkich yaqqol ifodalaydi: davlat budjeti soliq tushumlarining 
16,3 %i aynan NKMK hissasiga toʻgʻri keladi. Ikkinchi yadro — “Navoiyuran” DK esa uran sanoatini ifodalaydi 
va 2025-yilning yanvar–sentabr oylarida 10,6 trln soʻmlik mahsulot ishlab chiqarib, oʻtgan yilning shu davriga 
nisbatan 37,7 %ga oʻsdi. Shu tariqa, viloyat ixtisoslashuvi tasodifiy tarmoqlar yigʻindisi emas, balki bir nechta 
yirik, kapital sigʻimi yuqori va eksportga yoʻnaltirilgan korxonalar atrofida shakllangan izchil klaster xususiyatiga 
ega [12].

Ushbu tadqiqot doirasida hisoblangan LQ = 2,58 qiymati aynan shu tarkibiy manzarani miqdoriy jihatdan 
tasdiqlaydi. LQ koʻrsatkichi 1,25 chegarasidan sezilarli yuqori boʻlgani sababli, viloyat tanlangan tarmoq boʻyicha 
mamlakat oʻrtachasidan qariyb ikki yarim baravar kuchliroq ixtisoslashganini bildiradi. Bu qiymat yuqorida 
keltirilgan tarkibiy ulushlar (sanoatning 75,1 % va past agrar ulushi) bilan bir-birini oʻzaro mustahkamlaydi: 
LQ ixtisoslashuv kuchini statistik jihatdan oʻlchasa, YAHM tarkibi uning iqtisodiy mazmunini ochib beradi. 
Ta’kidlash joizki, agar tahlil “sanoat” darajasidan “metallurgiya” quyi tarmogʻi darajasiga tushirilsa, ixtisoslashuv 
koeffitsiyenti yanada yuqori qiymatga (LQ > 3) intiladi, chunki viloyat sanoatining hal qiluvchi qismi aynan 
qimmatbaho va rangli metallurgiyaga toʻgʻri keladi.

Biroq yuqori ixtisoslashuv kuchi hududiy iqtisodiyotning barqarorligini avtomatik ravishda kafolatlamaydi, 
aksincha, u tarkibiy zaiflikning ham manbai boʻlishi mumkin. Navoiy viloyati misolida beqarorlik uch kanal 
orqali namoyon boʻladi. Birinchidan, tovar qaramligi: viloyat eksporti va daromadining asosiy qismi bitta 

xomashyo guruhi — oltinga bogʻliq boʻlib, jahon bozorida oltin narxining tebranishi (2024-yilda LBMA boʻyicha 
oʻrtacha narx bir untsiya uchun 2 389 dollarga yetgan) viloyat yalpi koʻrsatkichlariga bevosita taʼsir koʻrsatadi. 
Ikkinchidan, korxona (institutsional) konsentratsiyasi: iqtisodiy faollikning asosiy qismi amalda ikki-uchta 
yirik davlat korxonasida jamlangan boʻlib, bu tizimli qaramlikni yuzaga keltiradi. Uchinchidan, tashqi bozor 
konsentratsiyasi: qimmatbaho metallar affinaji yoʻnalishi tufayli 2025-yil boshida viloyat eksportining aksar 
qismi bitta hamkor davlat — Fransiya (76,4 %) hissasiga toʻgʻri kelgan, bu esa geografik diversifikatsiyaning 
pastligini koʻrsatadi. Ushbu uch omil birgalikda tarkibiy barqarorlik koʻrsatkichlarining past qiymatini, ya’ni yuqori 
HHI va past Shennon entropiyasini nazariy jihatdan oldindan belgilaydi [13].

Aynan shu ikki oʻlchov — ixtisoslashuv kuchi va tarkibiy barqarorlik kesishmasi 1-rasmda keltirilgan 
matritsada vizuallashtirilgan. Unda Navoiy viloyati yuqori ixtisoslashuv kuchi (oʻng tomon) va nisbatan past 
tarkibiy barqarorlik (past qism) bilan ajralib turadigan “kuchli, ammo beqaror” chorakda joylashadi. Bu joylashuv 
tasodifiy emas: yuqori ixtisoslashuv past tarkibiy diversifikatsiya bilan uygʻunlashganda, hudud yagona tarmoq 
konyunkturasiga oʻta sezgir boʻlib qoladi. Boshqacha aytganda, viloyatning kuchi, ya’ni jahon miqyosidagi 
raqobatbardosh metallurgiya yadrosi, ayni paytda uning monoixtisoslashgan tarkibiy qaramlik manbaiga 
aylanadi. Bu esa mineral-xomashyoga boy hududlar uchun xos boʻlgan klassik “resurs qaramligi” dilemmasi 
hisoblanadi.

Nihoyat, tahlilning analitik xulosasi shuni koʻrsatadiki, Navoiy viloyati hududiy siyosat nuqtayi nazaridan 
ikki tomonlama vazifani keltirib chiqaradi: bir tomondan, mavjud raqobatbardosh yadroning samaradorligi 
va qoʻshilgan qiymat zanjirini chuqurlashtirish; ikkinchi tomondan, monoixtisoslashgan tarkibiy qaramlikni 
yumshatuvchi diversifikatsiya yoʻnalishlarini ragʻbatlantirish. Aynan shu ziddiyat — kuch va beqarorlikning bitta 
hududda birlashuvi — mazkur amaliy misolni ixtisoslashuvni baholash metodologiyasi uchun namunaviy tahlil 
obyektiga aylantiradi (1-rasm).

1-rasm. Ixtisoslashuvning kuchi va tarkibiy barqarorlik 
matritsasi va Navoiy viloyatining undagi o‘rni [14].

Ilmiy yangilik va metodikaning cheklovlari
Yuqorida aniqlangan asosiy kamchilik — Oʻzbekistonda hududiy ixtisoslashuvni baholashda yagona, 

integratsiyalashgan koʻrsatkichning yoʻqligi — mazkur tadqiqotning markaziy ilmiy muammosini tashkil etadi. 

Uni bartaraf etish uchun biz mavjud xalqaro indekslarning bir-birini toʻldiruvchi jihatlaridan foydalangan holda 
yangi gibrid (integral) baholash indeksi va unga mos metodikani ishlab chiqishni maqsadga muvofiq deb 
hisoblaymiz. Taklif etilayotgan indeksning ilmiy yangiligi shundaki, u mavjud yondashuvlarni inkor etmaydi, 
aksincha, toʻrtta bazaviy indeksni yagona, izohlash mumkin boʻlgan koʻrsatkichga birlashtiradi hamda dinamik 
va sifat tuzatish koeffitsiyentlari yordamida ularning ikki tub kamchiligini, ya’ni statiklik va sof miqdoriylikni 
bartaraf etadi.

Ayni paytda taklif etilayotgan metodika bir qator obyektiv cheklovlarga ega boʻlib, biz ularni ochiq qayd 
etamiz. Birinchidan, u maʼlumotlarga talabchan boʻlib, tarmoqlar bo‘yicha qoʻshilgan qiymat, band ishchilar soni 
va eksport hajmlari kabi toʻliq va izchil hududiy statistikani talab qiladi. Oʻzbekiston hududiy statistikasida ayrim 
koʻrsatkichlarning bu darajada disaggregatsiyalanmagani metodikaning amaliy qamrovini cheklashi mumkin. 
Ikkinchidan, geterogen indekslarni yagona koʻrsatkichga birlashtirish vazn koeffitsiyentlarini belgilashni taqozo 
etadi. Ularni ekspert bahosi orqali aniqlash subyektivlik xavfini, asosiy komponentlar tahlili (PCA) orqali aniqlash 
esa nazariy asoslanishning nisbatan zaiflashuvi va tanlanmaga sezgirlik xavfini keltirib chiqaradi. Uchinchidan, 
kompozit indekslarga xos umumiy muammo — normallashtirish usuliga bogʻliqlik — komponentlar oʻrtasidagi 
oʻzaro talqin xatolariga olib kelishi mumkin.

Sanab oʻtilgan cheklovlar yoki kamchiliklar metodikaning ilmiy qiymatini kamaytirmaydi, aksincha, uni 
takomillashtirishning aniq yoʻnalishlarini belgilaydi va shu tariqa mazkur metodika mustaqil tadqiqot yoʻnalishi 
sifatida keyingi ilmiy ishlanmalar uchun ilmiy-metodologik asos boʻlib xizmat qiladi.

X U L O S A  V A  T A K L I F L A R
Oʻtkazilgan tahlil shuni koʻrsatadiki, hududiy ixtisoslashuvni baholashning mavjud indekslari — lokalizatsiya 

koeffitsiyenti (LQ), qiyosiy ustunlik indeksi (RCA/RSCA), Herfindal–Hirshman indeksi (HHI) va entropiya 
koʻrsatkichlari — har biri oʻziga xos mustahkam nazariy asosga ega boʻlsa-da, alohida qoʻllanilganda faqat bir 
qirrani aks ettiradi. LQ jamlanish darajasini oʻlchaydi, ammo raqobat darajasi haqida ma’lumot bermaydi. RSCA 
nisbiy ustunlikni koʻrsatadi, biroq tuzilmaning diversifikatsiya darajasini qamrab olmaydi. HHI va entropiya 
konsentratsiyani baholaydi, lekin ixtisoslashuvning sifat mazmuni va vaqt boʻyicha barqarorligini eʼtibordan 
chetda qoldiradi. Ayni shu tarqoqlik, yaʼni yagona, integratsiyalashgan koʻrsatkichning yoʻqligi Oʻzbekistonda 
hududiy ixtisoslashuvni baholash amaliyotining asosiy metodologik kamchiligi sifatida qayd etildi va mazkur 
tadqiqotning markaziy diagnostik topilmasini tashkil etadi.

Ushbu kamchilikni bartaraf etish maqsadida ishlab chiqilishi tavsiya etilayotgan gibrid (integral) baholash 
metodikasi mavjud indekslarni inkor etmaydi, aksincha, ularni yagona, izohlash mumkin boʻlgan koʻrsatkichga 
birlashtiradi hamda dinamik va sifat tuzatish koeffitsiyentlari yordamida klassik yondashuvlarning statiklik va sof 
miqdoriylik kabi ikki cheklovini bartaraf etadi. Shu tariqa metodika ixtisoslashuvning nafaqat qanchalik kuchli 
ekanini, balki qanchalik barqaror va qanday sifatda ekanini bir vaqtning oʻzida baholash imkonini beradi. Bu esa 
hudud va mintaqada an’anaviy, bir oʻlchamli baholashdan koʻp oʻlchamli, aniq va tarkibiy tahlilga o‘tish imkonini 
ta’minlaydi.

